
Kaniadtong March 2021, nakadawat ako og email gikan kay Professor Waka 
Aoyama mahitungod sa mga iskolar gikan sa Mindanao nga mamahimong suma-
salmot sa iyang gipahigayong project. Wala kaayo naklaro para nako kon unsaon 
niya kini ug asa kini padulong, apan lahi pud ang dala niini nga manggialamong 
kahinaman. Kapin tuig na ang pandemya, ug bisag unsang kalihokan o plano mama-
himong maayong kalingawan, maayong dungag sa pang-adlaw-adlaw’ng binuhatan 
nga gikaanaran ra nako sa kinabuhing kasagaray igo lamang makiglambigit online. 
Maong nakadesisyon ko ug nakahunahuna nga muapil-apil niini: Ngano gu’ng dili? 
Sa orientation man pud gud nga gipahigayon mga usa ka bulan milabay, miingon si 
Prof Waka (and I quote) ug “magbuhat tag butang nga di nato buhaton kon di ta hi-
gayona’g ani!” 

Sa mga milabay nga bulan, session, ug inoras nga pakighimamat, nakahibalag 
ko ang upat ka indibidwal nga nakapalalom ug nakapalapad sa akong panglantaw, 
pagtuo, ug gibati sa Mindanao. Nausab pud ko niini.

Si Karlo nga Isog

Sa unang duha ka session sa project, gipamugna ang mga iskolar ug ilang gusto 
nga pangalan sa ilang grupo o maingong ilaha, amoa lang. Si Karlo mao’y nagsugyot 
sa idea:

Ang 出会い nagbuot pasabot panagtagbo. Apan sa Binisaya, dagha’g posibleng 
buot pasabot sa ‘diay.’ Mahimo kini gamiton aron muingon og ‘by the way,’ kanang 
maghatag og impormasyon (‘diay, naa koy nabal-an karon lang’) If iingon isip pang-
utana, mahimo pud siyang nagapasabot og katingala (‘diay?’, ‘is that so?’ ‘そうです
か?’). Kon itapad sa pulong ‘project,’ ang project mamahimong mas inato, nga daw 
sa kalingaw sa mga tigsalmot makalimot na sila nga kini ilang gibuhat kay pormal 
nga kalihokan diay (‘Project diay ni no?’). Ang hinaot kay ang project mamahimong 

hayahay nga 出会い (panagtagbo) nga igo lamang namo malimtan nga project diay.
Si Karlo mao’y nagpadasig sa grupo pamaagi sa iyang pagkabokal, pranka, 

ug matinud-anon sa iyang mga ideya. Sa iyang kaugalingong pananglitan, gipakita 
niya unsa ang pagsunod sa kaugalingong bokasyon. Nakaadto na siya’g lahi-lahing 
mga dapit, nakit-an ilang mga kaanyag, ug gikalipay ang ilang mga pagkalahi-lahi, 
apan wala nawala kaniya ang buot nga malakip sa iyang dakbayan sa Kidapawan.  
Ang iyang piyesa mahitungod sa Pagbalik sa Tinubdan pinaagi sa Lokal nga Pagtuki 
nagpakita kanako ug lahing panglantaw, kon unsaon nga mapalid ka pila ciento ka 
kilometro palayo apan imong makita ra didto ang pagkahidlaw nga mosulat kabahin 
sa imong ulianan, sa imong pag-uli.

Human 13 ka bulan ang milabay, ingon ni Karlo, nahimong therapeutic ang 
pagsulat niya niini.

 
Si Kristin nga Nausab

Hagbay ra nakong nailhan si Kristin isip Anthropology graduate student nga 
nagpresentar sa 5th Ateneo Graduate Research and Innovation Conference (AGRIC), 
usa ka tinuig nga panagtapok-siyentipiko nga gipahigayon sa School of Arts and 
Sciences sa Ateneo de Davao University kaniadtong Marso 2021. Isip myembro sa 
technical committee sa AGRIC, trabaho nako nga ireview ang mga paper nga gisal-
mot. Usa niini iyang paper, nga giulohan og Building Lives: Post-Disaster Identity 
Formation Among Xavier Ecoville Settlers. Kini iyang paningkamot nga inalam-
dagong matuki ang dulot sa ayuda sa pagmugna-kailhanan (identity formation) sa 
mga pamilya nga nagpuyo sa Zone 7, Barangay Carmen, ug nga nibalhin sa Xavier 
Ecoville, Barangay Lumbia, human maigo sa Typhoon Washi ang Cagayan de Oro 
City ngadtong 2011. Iyang nahukom nga kon mas naay control makab-ot ang mga 
nakadawat, mas mahiluna sila. 

Halawom ang iyang nahimong nakaplag mahitungod sa kontrol ug gahom. Sa 
akong pagpaminaw kay Kristin sa mga session nga grupo ug inusara, klaro ang iyang 
baruganan mahitungod sa ebolusyon: duna kanunay naratibo sa kausaban. Angay 
pud isambit nga kining kausaban nagalakip sa personal ug institusyonal, gikan sa 
ginagmay paingon sa dinagko. Lisod ang iyang giagihan sa iyang pagsaysay sa aw-
tobayograpikal nga pyesa, Behind the Scholar. Gihulagway ni Kristin ang kalig-on 
taliwala sa kagidlay.

2-2Bi-4-2_Essay Dr Nelly-Bi.indd   662-2Bi-4-2_Essay Dr Nelly-Bi.indd   66 2022/09/15   12:13:462022/09/15   12:13:46



67

Siya akong maingon nga maanyag nga surpresa. 

Si Christian nga Matukion

Isip kauban nako sa Social Sciences Cluster, nailhan nako si Christian nga pran-
ka ug madayganon sa iyang mga panglantaw sa mga nagkandalahi-lahing paksa labi 
na mahitungod sa mga numero ug datos. Mamahimo siyang mabination bisan sa ga-
may nga detalye, usa ka kinaiya nga kanunay makita sa mga ekonomista. Maobsess 
kini siya usahay sa kalit nga pagsaka ug pagbaba sa usa ka statistical trend. Usahay 
di na siya katulog pagpanuki sa hinungdan ngano kini o unsa kalahian ato. Maigmat 
gayud kini si Christian.

Ang makahimuot kay kini nga project nahimong higayon para siya makalantaw 
gawas sa statistics. Nakadungog ko kon unsa ang mga issue kalabot sa katilingban 
sama sa kakabos mapahimo siyang mas tawo. Kon gamiton pa iyang mga pulong, 
siya buot mapaduol sa mga tawo, madunggan ilang mga gihunahuna, ug mabati il-
ang gibati. Akong nakita usa ka iskolar nga abre sa daghang posibilidad: nga naa ra 
gyu’y mga sitwasyon nga dili nimo masikop sa mga bug-os nga sukdanan. Ug ang 
pamaagi lamang para kini matabang kay pamaagi sa inalamdagong pag-amin nga 
dunay mga panghitabo sa kalibotan nga mas maayo isaysay pamaagi sa kasinatian 
ug konteksto. 

Mahimo man ni Christian nga mututok sa mga detalye apan malabwan kini 
niya, ug napakita niya nga siya kaya mulantaw lagpas niini sa iyang pag-uswag sa 
Pulong Gikan sa mga Numero! 

Si Waka nga Tigpanguna

Gikan lamang ko sa usa ka overseas leadership development program sa un-
ang bahin sa 2019 katong giignan ako ni Fr. Ulysses Cabayao, usa ka Hesuwitang 
anthropologist nga nakabase sa Ateneo de Davao, nga dunay usa ka Japanese nga 
scholar nga muabot. Nadani ug natingala pa ako sa kadali nako nga pagbisita sa Na-
goya Daigaku katong 2014 para sa usa ka conference, maong naghinaot ako makaila 
og Japanese nga akademiko.  Ang nahitabo human sa among unang pagtagbo atong 
May 2016 kay nagsunod nga mga pakighinabi nga akong gibansagang “Social Sci-
ence Lecture Series 2019”.  Kini siya dili lamang ordinaryong akademiko, dala niya 

ang usa ka banggiitang kaha sa mga sinulatan. Nadiskobre nako ang kadaghan sa 
mga katumanan ug agi ni Professor Waka. Apan labaw ani, nailhan pud nako siya 
isip tawo nga dunay pagtahod sa iyang pasalig ug paghigugma sa mga Sama-Bajau 
nga iyang nakauban sukad pa atong 1997.  Dili lamang siya tigpanuki, siya nagpa-
biling higala nila hantod karon. Kahinomdom pa ko giunsa niya paghunghong nga 
palitan kuno namo og halo-halo ang iyang mga higala nga Sama katong  nanglaag 
me para magmeryenda. Usahay, mas mapabati nimo ang kasuod kon kabalo ka unsa 
ang gihandom sa gisuod. 

Ang kabantugan gayud kay Professor Waka kay ang iyang padayon nga pagsu-
lat kabahin sa mga Bajau labi na sa Davao City. Walay mabasa kon walay nasu-
lat. Walay mahinomdoman kon walay gilitok. Gipangulohan ni Professor Waka 
ang mga batan-ong iskolar nga ikonsidera ang dalan nga iyang gisubay. Ginasulat ug 
hulagway niya ang mga istorya aron mas masabtan kini sa kabatan-onan.

Gipahayagan ni Professor Waka ang dalan aron makakita og tarong ang uban.
Unya ako? 

Ah, Si Nelly nga Naniid. 

Katong gimugna na ang terms and conditions sa akong pagsalmot ani nga 
proyekt, nisunod ko sa akong tagna ug nisubay ako sa orihinal nga pangalan sa proj-
ect: Cultivating a Place Together. Klaro kini, pagkamasination, ug ethnographic. 
Nailhan lamang nako kining mga batan-ong Mindanao scholars sa gipahigayong 
getting-to-know meeting pamaagi sa Zoom. Human milabay ang pila ka bulan, 
nahimo na sila Karlo, Kristin, Christian ug Prof. Waka nga akong once-a-month 
(usahay twice a month) nga kuyog. Lingaw sila nga mga kauban. Nagsige lang me 
og katawa. Ilang pagpaambit, kinasingkasing. Dunay mga nahitabong personal nga 
pagsaysay kay dunay pagsalig. Dunay matinud-anong interest ug kalabot sa kinabuhi 
sa matag-usa. 

Sa ika onseng bulan ani nga project, nipanaw akong inahan. Sakit, susama 
sa tanang higayon nga ikaw mamatyan. Magpabilin gayud kining di-mahulagway 
nga kawanangan, kanang mawad-an kag hinigugma. Apan ang ulianan nga akong 
naugmad kuyog nila Karlo, Kristin, Christian ug Professor Waka naghatag kanako 
og way samang dangpanan, lagyo apan mas duol sa kasingkasing. Bisan pag akong 

unang papel kay ang maghatag sa mga scholars ug psychologically safe nga research 
environment, gitudluan pud ko nila nga ako usa ka tawo, labaw sa tanan. Ilaha sa 
kong gitagaan og oras, gipostpone ang pipila ka session aron makapag-inusara ko. 
Ug dili ba kini ang dapat sa ulianan? Lugar kon diin pwede ka mahimong kon kinsa 
ra ka, ug kon gaan-gaan na, pwede na ka mubangon ug atubangon na pud ang kali-
botan. Ang lisod sa pagpaniid kay kanang masinati nimo ang imong nakita sa uban 
ug sa kalibotan. Nanginahanglan ug pagkahiubos ug kakusog nga magpaka-anaa ra 
sa usa ka sitwasyon ug bation kini ug dili kini suklan. Pasagdii ra kini. Pagpa-anaa ra 
sa higayon.

Kay sa likod sa manunulat, sa development worker, sa ekonomista, sa sikolo-
hista, ug sa anthropologist, naay tawo nga nakabati, nakadungog, nakakita; nga 
maglagot sad ug makabati ug kapalaw; nga masakitan sad ug mabungkag. Apan 
labaw sa tanan, dunay tawo nga naglaom nga makaugmad sa unsay anaa na sa ilang 
kasingkasing, nanginahanglan lamang ug lugar ug panahon.  

XXX

